
Apeqquteqaat aallaavigalugu oqallisissatut siunnersuut, qanoq ililluta inuusuttut 

ajornannginnerusumik sunngiffimmi sulilersissinnaanerigut 

(Inatsisartuni ilaasortaq, Karen Marie Kyed Frederiksen, Demokraatit) 

 

 

Akissuteqaat 

(Isumaginninnermut, Suliffeqarnermut, Ilaqutariinnut Nunamullu Namminermut 

Naalakkersuisoq) 

 

Siullermeerneqarnera  

 

Inatsisartunut ilaasortaq Karen Marie Kyed Frederiksen, Demokraatit oqaluuserisassatut 

siunnersuutigisannut pingaarutilimmut qujanaq.  

 

Inuusuttut suliffeqarnermik misilittagarilertagaat siulliit inuiaqatigiinnit 

pingaartinneqarnerusariaqarnerat Naalakkersuisut isumaqatigaat. Aamma inuusuttunut 

sunngiffimmi suliffiit matumanilu aamma ilanngukkusuppavut kajumissutsimik sulinerit, 

inuusuttut inuunerannut inuiaqatigiinnullu naleqartorujussuusut Naalakkersuisut isumaqarput. 

 

Sulinermut avatangiisinut inatsisit aningaasalersorneqarnerallu suli Kalaallit Nunaanniit 

ingerlanneqalersimanngilaq. Kalaallit Nunaanni Sullivinnik Nakkutilliisoqarfiup sulinermut 

avatangiisinut nakkutilliineq akisussaaffigaa, aammalu taannaavoq, inuusuttut suliffeqarnerup 

silarsuaanut appakaaterlaat qanoq innuttaasunit suliffeqarfinnillu 

ikorfartorneqarsinnaanerannut ilitsersuutinik suliaqarsimasoq. Naalakkersuisut piffissami 

matumani Danmarkimi oqartussaasut oqaloqatigalugit Kalaallit Nunaanni inuusuttunut 

suliffimmi sulisinnaanermut aalajangersakkat iluarsaanneqarnissaat pillugu oqaloqatigiipput, 

taamaaliornikkut maleruagassat Kalaallit Nunaanni pissutsit pisariaqartitallu annertunerusumik 

naapertorlugit ilusilersorneqarnissaat anguniarlugu. 

 

Meeqqat inuusuttullu sunngiffimminni suliffeqalersinnaanerisa ajornaallisarnissaa pillugu 

Naalakkersuisut  siusinnerusukkut erseqqissaateqarsimapput, soorlu §37 tunngavigalugu 

apeqqutigineqartumut, inuusuttut sunngiffimmi sulisarnerannut tunngasumut akissummi nr. 

197, 2025-meersumi.  Sunngiffimmi suliffik imaluunniit kajumissuseq tunngavigalugu 

suliaqarneq, amerlasuutigut suliffeqartuunermut alloriarnerusarpoq pingaarutilik. Aamma 

ilisimatusarnerit takutippaat inuusuttut siusissukkut sulinermik misilittagaqalersut imaluunniit 

kajumissuseq tunngavigalugu suliaqartut, kingusinnerusukkut ilinniakkamik 

naammassisaqarnissaannut periarfissaat annertunerusartoq suliffeqartuunermullu atassutaat 

ataavartuulersarluni.  

 

Taamaattumik inuusuttut suliffii siulliit ilisimasat pillugit (first jobs)  inuusuttut 

suliffeqartuunermik misilittagaqaleqqaarnerannut tunngasup ilisimaneqarnerulernissaa 

siunertaralugu Naalakkersuisut suliniuteqarsimapput.  Inuusuttut suliffii siulliit imaraa 

sunngiffimmi suliffeqartarnerit aammalu ilinniartuunerup nalaanni ilinniakkamut 

attuumassutilimmik suliffeqartarnerit, taamatuttaaq aamma ilinniartooreerluni 

naammasserlaatut suliffeqaleqqaarneq imaluunniit praktikkertooreerluni suliffeqaleqqaarnerit 

matumani pineqarput.   

 

Pilersitsiviit inerisarneqarneranni inassuteqaatit ilagaat Kalaallit Nunaanni suliffiit siulliit 

pillugu ilisimaarinninnerup annertusaavigineqarnissaa. Taamaattumik novemberimi 2025-mi 

Suliffeqarnermik naalakkersuinikkut ingerlatsineq pillugu isumasioqatigiinnermi qulequtaq 

taanna ilaavoq. Tassani siusissukkut sulinermik misilittagaqarnerup imaluunniit 

kajumissutsimik suliaqarnerup, inuunerup sinneranut pitsaasumik sunniuteqartarneri, nunat 

tamalaanni ilisimatusarnerit takutissimagaat erseqqissaatigineqarpoq.   

 

Inuusuttunut amerlasuunut atuarfimmiit suliffeqartuunermut ikaarsaarnerit 

ajornakusoorsinnaasarnerat misissukkanit tikkuarneqarput. Taamatuttaaq misissuinerit 

takutippaat inuusuttut atuartuugallarnerminniilli sulinermik misilittagaqartut amerlasuutigut 

inersimalernerminni suliffeqarnissamut periarfissaat pitsaanerusumik inissisimasartut, 

soorluttaaq aamma aningaasarsiaqarnerusarlutik, kingusinnerusukkullu 

suliffissaaleqisunngoratarsinnaanerannut periarfissaat annikinnerusarluni. Iluaqutissat 

taaneqartut atuupput, tamatumani apeqqutaagani suiaassuseq, inuttut inooqatigiinnermi 

tunuliaquttat, ilinniagaqalernissamullu tunuliaquttat tunngaviusut. Nunani avannarlerni allaniit 

assersuutit pitsaasut aamma piupput. Sverigimi namminersorlutik suliffeqarfiutillit pisortallu 

suliffeqarfiutaat suleqatigiillutik inuusuttunut suliffiit siulliit pitsaaasut piunissaat suliaraat, 

Islandillu ukiorpassuarni aaqqissussamik ingerlataraat inuusuttut aasaanerani 

suliffeqartarnerat, tamanna Kommunit aasaanerani atuaatigaluni suliffinnik 

aaqqissuusineratigut pisarpoq.   

 

Kalaallit Nunaat sulisussanik amigaateqarnermik unammilligaqarpoq. Taamaammat 

Naalakkersuisuniit qilanaaraarput, qanoq isiornikkut inuusuttut amerlanerusut siusissukkut 

pitsaasumillu suliffeqartuunermut akuulersinneqarsinnaanerat pillugu oqallinnermut 

tusarnaarlutalu oqallinnermut peqataanissarput.  

 

Partiit isumaasa tusarnissaannut oqallinnermullu pitsaasumut Naalakkersuisut qilanaarput.  

 

 

 

 

 

 

 


